
O‘ZBEKISTON SOG‘LIQNI SAQLASH TIZIMINI 
RAQAMLASHTIRISHGA YO‘NALTIRILGAN 
INVESTITSIYALARNING XARAJAT-FOYDA 
TAHLILI
Omonov Olim Murodullayevich
Toshkent davlat iqtisodiyot universiteti mustaqil izlanuvchisi
Email: o.omonov@ssv.uz

Annotatsiya
Mazkur maqolada O‘zbekiston sog‘liqni saqlash tizimini raqamlashtirishga yo‘naltirilgan investitsiyalarning 

iqtisodiy samaradorligi xarajat-foyda tahlili asosida ilmiy jihatdan baholangan. Tadqiqotda Sog‘liqni saqlash 
vazirligining 2021–2026-yillardagi moliyalashtirish ma’lumotlari, axborot tizimlari auditi natijalari hamda 
raqamlashtirish jarayoniga oid ma’muriy hujjatlar asosiy axborot manbasi sifatida foydalanilgan. Tahlil natijalari 
sog‘liqni saqlash tizimida mavjud axborot resurslarini yagona DMED platformasi doirasida konsolidatsiya 
qilish iqtisodiy samaradorlikni oshirishda muhim omil bo‘layotganini ko‘rsatadi. Xususan, platformani ichki 
resurslar hisobidan ishlab chiqish orqali qariyb 58 mlrd so‘mlik ekvivalent xarajatlarning oldi olingani, alohida 
axborot tizimlari funksiyalarini yagona platformaga integratsiya qilish natijasida ishlab chiqish, litsenziyalash 
va texnik xizmat ko‘rsatish xarajatlarini optimallashtirish imkoniyati yaratilgani asoslab berilgan. Shuningdek, 
laboratoriya xizmatlari samaradorligining ortishi, hujjat aylanishi jarayonlarining soddalashuvi, takroriy tibbiy 
tekshiruvlarning kamayishi hamda tibbiyot xodimlarini qo‘shimcha xarajatlarsiz o‘qitish imkoniyatlari raqamli 
transformatsiyaning muhim operatsion afzalliklari sifatida tahlil qilingan. Tadqiqot natijalari sog‘liqni saqlash 
tizimini raqamlashtirishda iqtisodiy samara faqat investitsiyalar hajmiga emas, balki ularni konsolidatsiya, 
interoperabellik va resurslardan oqilona foydalanish tamoyillari asosida tashkil etishga ham bog‘liqligini 
ko‘rsatadi. Olingan ilmiy xulosalar sog‘liqni saqlash tizimida raqamli transformatsiyani strategik rejalashtirish, 
investitsiyalar samaradorligini baholash va amaliy tavsiyalar ishlab chiqishda muhim ahamiyat kasb etadi.

Kalit so‘zlar: sog‘liqni saqlashni raqamlashtirish, DMED platformasi, xarajat-foyda tahlili, konsolidatsiya, 
interoperabellik, raqamli salomatlik, investitsiya samaradorligi, axborot tizimlari.

Аннотация
В данной статье на основе анализа затрат и выгод научно оценена экономическая эффективность 

инвестиций, направленных на цифровизацию системы здравоохранения Узбекистана. В качестве 
основной информационной базы исследования использованы данные Министерства здравоохранения 
о финансировании за 2021–2026 годы, результаты аудита информационных систем, а также 
административные документы, связанные с процессом цифровизации. Результаты анализа показывают, 
что консолидация существующих информационных ресурсов системы здравоохранения в рамках 
единой платформы DMED является важным фактором повышения экономической эффективности. 
В частности, обосновано, что разработка платформы за счет внутренних ресурсов позволила 
предотвратить эквивалентные расходы в размере около 58 млрд сумов, а интеграция функций 
отдельных информационных систем в единую платформу создала возможность оптимизации затрат на 
разработку, лицензирование и техническое обслуживание. Кроме того, проанализированы такие важные 
операционные преимущества цифровой трансформации, как повышение эффективности лабораторных 
услуг, упрощение документооборота, сокращение повторных медицинских обследований, а также 
возможность обучения медицинских работников без дополнительных расходов. Результаты исследования 
показывают, что экономический эффект цифровизации системы здравоохранения зависит не только от 
объема инвестиций, но и от их организации на основе принципов консолидации, интероперабельности 
и рационального использования ресурсов. Полученные научные выводы имеют важное значение 
для стратегического планирования цифровой трансформации в системе здравоохранения, оценки 
эффективности инвестиций и разработки практических рекомендаций.

Ключевые слова: цифровизация здравоохранения, платформа DMED, анализ затрат и выгод, 
консолидация, интероперабельность, цифровое здравоохранение, эффективность инвестиций, 
информационные системы.

Abstract
This article provides a scientific assessment of the economic efficiency of investments directed toward the 

digitalization of Uzbekistan’s healthcare system based on cost-benefit analysis. The study uses the Ministry of 
Health’s financing data for 2021–2026, the results of information system audits, and administrative documents 
related to the digitalization process as the main information sources. The findings show that consolidating 
existing information resources within the unified DMED platform is an important factor in improving economic 
efficiency in the healthcare system. In particular, the article substantiates that developing the platform using 
internal resources helped prevent equivalent costs of nearly 58 billion UZS, while integrating the functions 
of separate information systems into a single platform created opportunities to optimize development, 
licensing, and technical maintenance costs. The study also analyzes key operational advantages of digital 
transformation, including improved laboratory service efficiency, simplified document flow, reduced repeated 
medical examinations, and opportunities to train medical workers without additional costs. The results indicate 
that the economic effect of healthcare digitalization depends not only on the volume of investments but also on 
their organization based on the principles of consolidation, interoperability, and rational use of resources. The 
scientific conclusions obtained are important for strategic planning of digital transformation in the healthcare 
system, evaluating investment efficiency, and developing practical recommendations.

Keywords: healthcare digitalization, DMED platform, cost-benefit analysis, consolidation, interoperability, 
digital health, investment efficiency, information systems.

K I R I S H
Sog‘liqni saqlash tizimini raqamlashtirish iqtisodiyotida investitsiyalar samaradorligini aniq baholash muhim 

ilmiy-amaliy masalalardan biri hisoblanadi. Raqamli transformatsiya strategiyalarida odatda samaradorlik, 
xizmatlar sifati va boshqaruv jarayonlarini takomillashtirish kabi natijalarga alohida e’tibor qaratiladi. Shu 
bilan birga, ushbu natijalarni aniq iqtisodiy ko‘rsatkichlar asosida baholash, ya’ni investitsiyalar hajmi bilan 
amaliy samaralar o‘rtasidagi bog‘liqlikni aniqlash dolzarb ahamiyat kasb etadi. Ayniqsa, resurslardan oqilona 
foydalanish zarur bo‘lgan sog‘liqni saqlash tizimlarida raqamlashtirish byudjetini maqsadli yo‘naltirish klinik 
xizmatlar sifati va iqtisodiy samaradorlik o‘rtasidagi muvozanatni ta’minlashga xizmat qiladi.

O‘zbekiston tajribasi sog‘liqni saqlash tizimini raqamlashtirish jarayonida investitsiyalar samaradorligini 
ma’muriy ma’lumotlar va amaliy natijalar asosida baholash imkonini beradi. 2021–2026-yillarda mamlakatda 
sog‘liqni saqlash sohasini raqamlashtirishga izchil mablag‘ yo‘naltirildi hamda ilgari alohida faoliyat yuritgan 
axborot tizimlarini yagona DMED platformasi doirasida integratsiyalash ishlari amalga oshirildi. Bugungi kunda 
mazkur platforma mamlakat bo‘ylab to‘rt mingdan ortiq tibbiyot muassasasini qamrab olgani uning amaliy 
ahamiyatini yanada oshiradi. 2026-yil boshida Sog‘liqni saqlash vazirligi tomonidan axborot tizimlari bo‘yicha 
o‘tkazilgan audit tarixiy xarajatlar va ularning natijalarini kompleks baholash uchun muhim axborot manbasi 
bo‘lib xizmat qiladi.

Ushbu maqolada sog‘liqni saqlash tizimini raqamlashtirish zarurati emas, balki ushbu jarayonning iqtisodiy 
samarasi qaysi omillar hisobiga shakllangani tahlil qilinadi. Tadqiqotning asosiy ilmiy g‘oyasi shundan iboratki, 
raqamlashtirishdan olinadigan iqtisodiy samara faqat investitsiyalar hajmiga emas, balki ularning qanday tashkil 
etilgani, mavjud axborot tizimlarining qay darajada konsolidatsiya qilingani va interoperabellik tamoyillari asosida 
boshqarilganiga ham bog‘liqdir. Shu nuqtai nazardan, alohida tizimlarni yaratish o‘rniga yagona platformani 
ichki resurslar asosida rivojlantirish, takrorlanuvchi funksiyalarni optimallashtirish va axborot tizimlari faoliyatini 
markazlashtirish muhim iqtisodiy natijalarni shakllantiruvchi omillar sifatida baholanadi.

Mazkur yondashuv sog‘liqni saqlash tizimida raqamli transformatsiyani rejalashtirish va investitsiyalar 
samaradorligini baholashda amaliy ahamiyatga ega. Tadqiqot ex-post tahlilga asoslangan bo‘lib, allaqachon 
amalga oshirilgan raqamlashtirish jarayonlari, oldi olingan xarajatlar hamda hozircha to‘liq pul ko‘rinishida 
baholanmagan operatsion foydalarni ilmiy jihatdan tahlil qilishga qaratilgan.

M A V Z U G A  O I D  A D A B I Y O T L A R  S H A R H I
Sog‘liqni saqlash tizimini raqamlashtirishning iqtisodiy samaradorligini baholash masalasi so‘nggi yigirma 

yil davomida xalqaro ilmiy tadqiqotlarda muhim yo‘nalishlardan biri sifatida o‘rganib kelinmoqda. Elektron 
tibbiy yozuvlar, integratsiyalashgan axborot tizimlari, raqamli sog‘liqni saqlash platformalari hamda ma’lumotlar 
almashinuvi mexanizmlarining iqtisodiy ta’siri bo‘yicha bir qator ilmiy izlanishlar olib borilgan. Ushbu tadqiqotlarda 
raqamli texnologiyalarning tibbiy xizmatlar sifati, boshqaruv samaradorligi, xarajatlarni optimallashtirish va 
resurslardan oqilona foydalanishdagi o‘rni alohida ta’kidlanadi.

Hillestad va boshqalar elektron tibbiy yozuvlar tizimlarining sog‘liqni saqlash xarajatlarini 
optimallashtirish, tibbiy xizmatlar sifatini oshirish va tibbiy xatolarni kamaytirishdagi imkoniyatlarini tahlil 
qilganlar. Ularning tadqiqotlarida raqamlashtirish uzoq muddatli istiqbolda sezilarli iqtisodiy va tashkiliy 
samara berishi mumkinligi asoslab berilgan [3]. Walker va boshqalar esa sog‘liqni saqlash axborot 
tizimlarining o‘zaro integratsiyasi hamda ma’lumotlar almashinuvi qiymatini o‘rganib, asosiy iqtisodiy 
samara alohida tizimlarni ko‘paytirishdan ko‘ra, ularning interoperabelligini ta’minlash orqali shakllanishini 
ko‘rsatganlar.

Drummond va boshqalar sog‘liqni saqlash dasturlarini iqtisodiy baholash metodologiyasini ishlab chiqib, 
xarajat-foyda tahlili, xarajat-samaradorlik tahlili va xarajat-foydalilik tahlili kabi yondashuvlarning ilmiy-amaliy 
ahamiyatini asoslab berganlar. Ularning yondashuviga ko‘ra, davlat tomonidan moliyalashtiriladigan yirik 
sog‘liqni saqlash loyihalarini baholashda xarajat-foyda tahlili investitsiyalar natijadorligini aniqlashning muhim 
usullaridan biri hisoblanadi [4].

Jahon sog‘liqni saqlash tashkiloti tomonidan qabul qilingan “Global Strategy on Digital Health 2020–2025” 
hujjatida raqamli texnologiyalar sog‘liqni saqlash xizmatlarining sifati, qamrovi va samaradorligini oshirishning 
strategik vositasi sifatida e’tirof etilgan. Jahon bankining “Digital-in-Health” hisobotida esa raqamlashtirish 
ma’lumotlar almashinuvini tezlashtirish, takroriy tekshiruvlarni kamaytirish, boshqaruv jarayonlarini 
soddalashtirish va xarajatlarni optimallashtirish imkonini berishi qayd etilgan [5].

Mavjud ilmiy manbalar tahlili shuni ko‘rsatadiki, sog‘liqni saqlash tizimini raqamlashtirish iqtisodiy 
samaradorlikni oshirishda muhim omil sifatida namoyon bo‘ladi. Shu bilan birga, o‘rta daromadli davlatlar 
tajribasida raqamli transformatsiya jarayonlarining iqtisodiy natijalarini baholashga qaratilgan amaliy 
tadqiqotlarni yanada kengaytirish dolzarb ahamiyatga ega. Shu sababli O‘zbekiston sog‘liqni saqlash tizimida 
amalga oshirilayotgan raqamli transformatsiya jarayonlarini iqtisodiy nuqtai nazardan o‘rganish ilmiy va amaliy 
jihatdan muhim hisoblanadi.

T A D Q I Q O T  M E T O D O L O G I YA S I
Mazkur tadqiqotda O‘zbekiston sog‘liqni saqlash tizimini raqamlashtirishga yo‘naltirilgan investitsiyalarning 

iqtisodiy samaradorligini baholash maqsadida tizimli yondashuv, iqtisodiy tahlil va xarajat-foyda tahlili usullaridan 
foydalanildi. Tadqiqotning axborot bazasini sog‘liqni saqlash tizimini raqamlashtirishga oid normativ-huquqiy 
hujjatlar, davlat dasturlari, xalqaro tashkilotlar hisobotlari, ilmiy adabiyotlar, vazirlik ma’lumotlari hamda tegishli 
statistik ko‘rsatkichlar tashkil etdi.

Tadqiqot jarayonida tahlil va sintez, qiyosiy tahlil, statistik umumlashtirish hamda xarajat-foyda tahlili (Cost-
Benefit Analysis) usullari qo‘llanildi. Ushbu usullar orqali raqamlashtirish jarayoniga yo‘naltirilgan investitsiyalar 
hajmi, ularning iqtisodiy natijalari va sog‘liqni saqlash tizimidagi amaliy samaralari o‘zaro bog‘liqlikda o‘rganildi. 
Shuningdek, axborot texnologiyalarini joriy etish natijasida shakllanayotgan tashkiliy, iqtisodiy va operatsion 
afzalliklar tizimli ravishda baholandi.

Tadqiqotda raqamli transformatsiyaning iqtisodiy samaradorligi investitsiyalarni markazlashtirish, 
axborot tizimlarini integratsiyalash, resurslardan oqilona foydalanish, boshqaruv jarayonlarini 
soddalashtirish hamda tibbiy xizmatlar sifatini oshirish mezonlari asosida tahlil qilindi. Olingan natijalar 
sog‘liqni saqlash tizimini raqamlashtirish bo‘yicha investitsiya siyosatini takomillashtirish, yagona raqamli 
platformalar samaradorligini baholash va amaliy tavsiyalar ishlab chiqish uchun ilmiy-uslubiy asos bo‘lib 
xizmat qiladi.

T A H L I L  V A  N A T I J A L A R
O‘zbekiston sog‘liqni saqlash tizimida amalga oshirilayotgan raqamli transformatsiya jarayonlari tibbiy 

xizmatlar sifatini oshirish, boshqaruv samaradorligini kuchaytirish hamda resurslardan oqilona foydalanishni 
ta’minlashga qaratilgan muhim islohotlardan biri hisoblanadi. So‘nggi yillarda sohaga yo‘naltirilgan investitsiyalar 
hisobiga elektron tibbiy yozuvlar tizimi, axborot almashinuvi platformalari, laboratoriya va diagnostika tizimlarini 
integratsiyalash hamda tibbiyot muassasalarini yagona raqamli infratuzilmaga ulash bo‘yicha keng ko‘lamli 
ishlar amalga oshirildi. Ushbu jarayonlar texnologik modernizatsiyani jadallashtirish bilan birga, sog‘liqni saqlash 
tizimining iqtisodiy samaradorligini oshirish uchun yangi imkoniyatlar yaratmoqda. Shu nuqtai nazardan, 
raqamlashtirishga yo‘naltirilgan investitsiyalarning natijadorligini baholash va ularning iqtisodiy samaralarini 
aniqlash muhim ilmiy-amaliy ahamiyatga ega.

Tahlil qilinayotgan davrda sog‘liqni saqlash tizimini raqamlashtirishga yo‘naltirilgan ichki investitsiyalar 
quyidagicha shakllangan.

1-jadval
Sog‘liqni saqlashni raqamlashtirishga ichki investitsiyalar hajmi

Manba (mlrd so‘m) 2021 2022 2023 2024 2025 2026

Davlat byudjeti — raqamlashtirish 28,0 50,0 25,9 73,0 50,0 50,0

Tibbiyotni rivojlantirish jamg‘armasi — — — 71,0 50,0 50,0

Yillik jami 28,0 50,0 25,9 144,0 100,0 100,0

Olti yil davomida ichki moliyalashtirish hajmi jami qariyb 448 mlrd so‘mni tashkil etgan. Ayniqsa, 2024-
yildan boshlab Tibbiyotni rivojlantirish jamg‘armasining hammoliyalashtirish jarayoniga qo‘shilishi natijasida 
raqamlashtirish loyihalarini moliyaviy qo‘llab-quvvatlash imkoniyatlari sezilarli darajada kengaydi. Bundan 
tashqari, sog‘liqni saqlash sohasidagi raqamli islohotlarni qo‘llab-quvvatlashda xalqaro moliyalashtirish 
manbalari ham muhim o‘rin tutadi. Jumladan, Germaniyaning KfW banki liniyasi doirasida 45 mln yevro kredit 
va 5,5 mln yevro grant, Jahon banki komponentlari hamda tez tibbiy yordam yo‘nalishidagi qariyb 6,1 mln 
AQSH dollari miqdoridagi mablag‘lar raqamli salomatlik infratuzilmasini rivojlantirishga xizmat qilmoqda. Bu esa 
milliy raqamli transformatsiya jarayonlarini xalqaro hamkorlik va ilg‘or tajribalar bilan uyg‘unlashtirish imkonini 
bermoqda.

Axborot tizimlarini konsolidatsiya qilishdan oldingi davrda alohida kasalxona axborot tizimlari uchun 3 mln 
va 8 mln AQSH dollari miqdoridagi yirik bir martalik xarajatlar amalga oshirilgan. Keyingi bosqichda yagona 
platforma modeliga o‘tish ushbu turdagi xarajatlarni optimallashtirish, takrorlanuvchi funksiyalarni qisqartirish 
va resurslardan yanada samarali foydalanish imkonini berdi.

Hujjatlarda qayd etilishicha, 2017–2025-yillarda Sog‘liqni saqlash vazirligi zimmasiga jami 53 ta alohida 
axborot tizimini ishlab chiqish vazifasi yuklangan bo‘lib, ulardan 43 tasi to‘liq ishlab chiqilgan. Ushbu tizimlarning 
har biri alohida ishlab chiqish, joriy etish, texnik xizmat ko‘rsatish va qo‘llab-quvvatlash xarajatlarini talab qilgan. 
Shu jihatdan, yagona DMED platformasiga o‘tish axborot tizimlarini markazlashtirish, ularning funksiyalarini 
integratsiyalash va raqamli infratuzilmani boshqarishda samaradorlikni oshirishga xizmat qilgan.

Tahlillar shuni ko‘rsatadiki, mazkur davrda eng muhim iqtisodiy samara faqat bevosita byudjet xarajatlarining 
kamayishida emas, balki oldi olingan xarajatlar va optimallashtirilgan resurslar orqali ham namoyon bo‘lgan. 
DMED platformasining milliy IT-integrator orqali ichki resurslar asosida ishlab chiqilishi tijorat asosida tayyor 
platforma xarid qilish zaruratini kamaytirgan. Ushbu yondashuv natijasida ekvivalent ishlab chiqish qiymati 
qariyb 58 mlrd so‘mga baholangan iqtisodiy samara shakllangan. Shu jarayonda ilgari alohida faoliyat yuritgan 
yigirmata axborot tizimining funksiyalari yagona platforma tarkibiga integratsiya qilingan, 2025-yil noyabrdagi 
vazirlik bayonnomasi asosida esa funksional jihatdan takrorlanuvchi o‘ttizta tizim yagona reestrdan chiqarilib, 
axborot tizimlari tarkibi optimallashtirilgan.

Mazkur optimallashtirish jarayonining har bir elementi muayyan iqtisodiy samara manbai sifatida baholanishi 
mumkin. Platformani ichki resurslar asosida ishlab chiqish ekvivalent tijorat platformasini xarid qilish bilan 
bog‘liq xarajatlarni kamaytirgan. Yigirmata tizim funksiyalarining yagona platformaga integratsiya qilinishi ularni 
alohida ishlab chiqish, yuritish va qo‘llab-quvvatlash xarajatlarini optimallashtirish imkonini bergan. Shuningdek, 
o‘ttizta tizimning reestrdan chiqarilishi ularning litsenziyalash, xosting va texnik xizmat ko‘rsatish bilan bog‘liq 
takroriy xarajatlarini qisqartirishga xizmat qilgan.

Keyingi yillarda raqamlashtirish uchun yillik qariyb 100 mlrd so‘m miqdorida mablag‘ yo‘naltirilayotganini 
hisobga olganda, qariyb 58 mlrd so‘mlik oldi olingan ishlab chiqish qiymati sezilarli iqtisodiy natija sifatida 
baholanishi mumkin. Ushbu samara qo‘shimcha xarajatlarni ko‘paytirish hisobiga emas, balki axborot tizimlarini 
oqilona tashkil etish, takroriy funksiyalarni integratsiyalash va yagona platformaviy boshqaruv modeliga o‘tish 
orqali shakllangan.

Oldi olingan kapital xarajatlardan tashqari, yagona platforma sog‘liqni saqlash tizimida takrorlanuvchi 
operatsion samaradorlikni oshirishga ham xizmat qilgan. Quyida ushbu samaralar mavjud ma’lumotlar asosida 
tahlil qilinadi.

Laboratoriya o‘tkazuvchanligi. Yuzdan ortiq analizatorning platformaga bevosita ulanishi natijasida 
laboratoriya natijalarini qo‘lda qayta kiritish zarurati kamaydi. Bu esa ma’lumotlarni qayta ishlash tezligini 
oshirish, ehtimoliy texnik xatolarni qisqartirish va natijalarni elektron shaklda tezkor shakllantirish imkonini 
berdi. Natijada tahlil yakunlari qisqa vaqt ichida elektron tizimda aks etib, bir kun davomida davolovchi shifokor 
tomonidan ko‘rish imkoniyati yaratildi.

Hujjat aylanishi samaradorligi. Yetmishdan ortiq turdagi rasmiy jurnal va blankalarning elektron shaklga 
o‘tkazilishi hujjat yuritish jarayonlarini soddalashtirishga xizmat qildi. Bu esa bir xil ma’lumotlarni bir nechta 

daftarlarga takroran kiritish zaruratini kamaytirib, tibbiyot xodimlarining ish vaqtini yanada samarali tashkil etish 
imkonini berdi.

Takroriy tekshiruvlarning kamayishi. O‘ttiz sakkiz milliondan ortiq yozuvga biriktirilgan yagona bemor 
identifikatori — MED-ID avvalgi tibbiy natijalarni muassasalararo ko‘rish imkonini yaratdi. Bu laboratoriya 
tahlillari, rentgen, UTT va MRT kabi diagnostik tekshiruvlarning asossiz takrorlanishini kamaytirishga xizmat 
qiladi. Mazkur mexanizm sog‘liqni saqlash tizimida oldi olingan xarajatlarning muhim manbalaridan biri sifatida 
baholanishi mumkin. Uning aniq pul qiymatini hisoblash esa kelgusida foydalanish statistikasi asosida yanada 
chuqurroq tahlil qilishni talab etadi.

Kadrlar salohiyatini oshirish. Platforma orqali 162 mingdan ortiq tibbiyot xodimi tizimda ishlash bo‘yicha 
o‘qitildi, ularning qariyb 69,5 foizi attestatsiyadan o‘tdi. Ushbu jarayon alohida o‘quv byudjetini shakllantirmagan 
holda amalga oshirilgani raqamli platformaning nafaqat texnologik, balki inson kapitalini rivojlantirishdagi amaliy 
ahamiyatini ham ko‘rsatadi.

Aholi qamrovini kengaytirish. Platformaning vaziyatli monitoring imkoniyatlari keng ko‘lamli skrining 
jarayonlarini samarali muvofiqlashtirishga yordam berdi. Jumladan, qirq yoshdan oshgan aholi orasida qandli 
diabet bo‘yicha qariyb 2,5 million, yurak-qon tomir kasalliklari bo‘yicha esa 3 millionga yaqin kishi tekshiruvdan 
o‘tkazildi. Bu raqamli monitoring vositalarining profilaktik tibbiyot, erta aniqlash va aholi salomatligini nazorat 
qilishdagi ahamiyatini oshiradi.

Umumlashtirilgan holda, xarajat-foyda tahlili sog‘liqni saqlash tizimini raqamlashtirishga yo‘naltirilgan 
investitsiyalar natijasida sezilarli iqtisodiy va operatsion samaralar shakllanganini ko‘rsatadi. Xarajatlar tomonida 
olti yillik qariyb 448 mlrd so‘mlik ichki investitsiya hamda xalqaro integratsion moliyalashtirish manbalari 
mavjud. Foyda tomonida esa qariyb 58 mlrd so‘m atrofidagi oldi olingan ekvivalent ishlab chiqish qiymati, 
yigirmata axborot tizimi funksiyalarining yagona platformaga integratsiya qilinishi, o‘ttizta tizim bo‘yicha texnik 
xizmat ko‘rsatish xarajatlarining optimallashtirilishi, alohida kasalxona axborot tizimlari uchun kelgusidagi yirik 
xarajatlarning kamayishi, platforma orqali o‘tkazilgan o‘quv jarayonlari hamda laboratoriya, hujjat aylanishi va 
takroriy tekshiruvlar bo‘yicha shakllangan operatsion tejamkorliklar muhim ahamiyat kasb etadi.

Tahlil natijalari shuni ko‘rsatadiki, O‘zbekiston sog‘liqni saqlash tizimini raqamlashtirish dasturining 
samaradorligi faqat investitsiyalar hajmi bilan emas, balki ularning samarali tashkil etilishi, yagona platforma 
asosida boshqarilishi va axborot tizimlari integratsiyasiga tayanishi bilan izohlanadi. Yillik investitsiyalar 
hajmining nisbatan barqaror shakllanishi sharoitida asosiy iqtisodiy samara alohida tizimlarni ko‘paytirishdan 
ko‘ra, mavjud funksiyalarni yagona, o‘zaro bog‘langan platformada jamlash orqali yuzaga kelgan. Bu holat 
xalqaro ilmiy adabiyotlarda qayd etilgan interoperabellik va axborot tizimlarini konsolidatsiya qilish tamoyillarining 
O‘zbekiston tajribasida ham amaliy tasdig‘ini topayotganini ko‘rsatadi.

Mazkur modelning ikki jihati alohida ilmiy-amaliy ahamiyatga ega. Birinchidan, platformani ichki resurslar 
asosida ishlab chiqish tijorat asosida tayyor platforma xarid qilish bilan bog‘liq bevosita xarajatlarni sezilarli 
darajada kamaytirgan va texnologik salohiyatning mamlakat ichida shakllanishiga xizmat qilgan. Ikkinchidan, 
KfW va Jahon banki liniyalari orqali jalb etilgan tashqi moliyalashtirish ichki raqamli islohotlarni xalqaro 
standartlar, hamkorlik mexanizmlari va ilg‘or tajribalar bilan uyg‘unlashtirish imkonini bergan. Bu esa raqamli 
transformatsiyaning nafaqat moliyaviy, balki institutsional samaradorligini ham oshiradi.

Shu bilan birga, baholash natijalarini talqin qilishda ayrim metodologik chegaralarni hisobga olish maqsadga 
muvofiq. Tadqiqot ex-post yondashuvga asoslangan bo‘lib, unda asosan amalga oshirilgan islohotlar, oldi 
olingan xarajatlar va mavjud ma’lumotlar asosidagi samaralar tahlil qilingan. Uzoq muddatli operatsion foydalar, 
jumladan, shifokorlar ish vaqtining tejalishi, kasalliklarni erta aniqlash samarasi va takroriy tekshiruvlarning 
kamayishi hozircha asosan fizik ko‘rsatkichlar va mexanizmlar orqali ifodalangan. Ushbu yo‘nalishlarning aniq 
pul qiymatini baholash kelgusida yanada kengroq statistik ma’lumotlar va monitoring natijalari asosida amalga 
oshirilishi mumkin. Mazkur cheklovlar tadqiqotning asosiy xulosalarini inkor etmaydi, aksincha sog‘liqni saqlash 
tizimini raqamlashtirish samaradorligini chuqurroq baholash uchun istiqbolli yo‘nalishlarni belgilab beradi.

X U L O S A  V A  T A K L I F L A R
Tadqiqot natijalari O‘zbekiston sog‘liqni saqlash tizimida amalga oshirilayotgan raqamli transformatsiya 

jarayonlari texnologik yangilanish bilan bir qatorda iqtisodiy samaradorlikni oshirishning muhim omili ekanligini 
ko‘rsatdi. Tahlillar shuni tasdiqlaydiki, raqamlashtirishga yo‘naltirilgan investitsiyalarning asosiy iqtisodiy natijasi 
faqat yangi axborot tizimlarini joriy etishda emas, balki mavjud axborot resurslarini yagona platforma asosida 
integratsiyalash, boshqarish va ulardan samarali foydalanishda namoyon bo‘ladi.

DMED platformasi misolida axborot tizimlarini konsolidatsiya qilish orqali takrorlanuvchi xarajatlarni 
optimallashtirish, texnik xizmat ko‘rsatish va dasturiy ta’minotni qo‘llab-quvvatlash xarajatlarini kamaytirish, 
ma’lumotlar almashinuvi samaradorligini oshirish hamda tibbiy xizmat ko‘rsatish jarayonlarini soddalashtirish 

imkoniyatlari shakllangani aniqlandi. Shuningdek, laboratoriya natijalarini qayta ishlash tezligining oshishi, hujjat 
aylanishining elektron shaklga o‘tkazilishi va takroriy diagnostik tekshiruvlarning kamayishi sog‘liqni saqlash 
tizimida qo‘shimcha iqtisodiy va operatsion samaralar yuzaga kelishiga xizmat qilmoqda.

Tadqiqot yakunlariga ko‘ra, sog‘liqni saqlash tizimini raqamlashtirishda investitsiyalar samaradorligi 
nafaqat ularning hajmiga, balki mablag‘larni maqsadli boshqarish, axborot tizimlarini konsolidatsiya qilish 
va interoperabellik tamoyillari asosida tashkil etishga ham bevosita bog‘liq. Shu sababli kelgusida sog‘liqni 
saqlash tizimini raqamlashtirish bo‘yicha investitsiya siyosatini yagona platformalarni rivojlantirish, ma’lumotlar 
integratsiyasini chuqurlashtirish, axborot tizimlari o‘rtasida uzviy ma’lumot almashinuvini kuchaytirish hamda 
iqtisodiy samaralarni muntazam monitoring qilish yo‘nalishlarida davom ettirish maqsadga muvofiqdir.

Amaliy taklif sifatida, birinchidan, DMED platformasining funksional imkoniyatlarini bosqichma-bosqich 
kengaytirish va uni barcha tibbiyot muassasalari faoliyati bilan yanada chuqur integratsiya qilish zarur. 
Ikkinchidan, raqamlashtirishga yo‘naltirilgan investitsiyalar samaradorligini baholash uchun xarajat-foyda tahlili, 
operatsion tejamkorlik va xizmat sifati ko‘rsatkichlarini qamrab oluvchi doimiy monitoring tizimini shakllantirish 
maqsadga muvofiq. Uchinchidan, tibbiyot xodimlarining raqamli ko‘nikmalarini oshirish bo‘yicha platforma 
asosidagi o‘quv dasturlarini davom ettirish sog‘liqni saqlash tizimida raqamli transformatsiya samaradorligini 
yanada oshirishga xizmat qiladi.

